Avgerð tikin 29. oktober 2003, j. nr. 03-02-F022-1


- arvingar í búgvi
- kautiónsfrádráttur, óbrúktur
- frádráttir flytast frá búgvi til arvingar
§ 13, stk. 3, § 14, § 17 og § 33, stk. 2 í skattalógini
§ 53 í skiftilógini

· Samandráttur: Arvingarnar ikki loyvi at yvirtaka óbrúktan kautiónsfrádrátt hjá búgvi.
Í samband við uppgerð av búgvi vóru lán í peningastovni uppá 300.000 kr. og í Ídnaðargrunninum uppá 128.472 kr., bæði við veð í sethúsunum hjá deyða, innfríað. Tann deyði hevði einaferð í 1980-unum kautionerað fyri láni til vinnuvirki. Í tí sambandi setti advokatur fyrispurning til Toll- og Skattstovuna um frádrátt fyri at hava innfríað tvær kautiónir fyri vinnuvirkið, og at frádrátturin varð góðskrivaður búnum/arvingunum. Svarið frá Toll- og skattstovuni var, at kautiónsskyldur eru persónligar skyldur, sum ikki kunnu førast yvir til annan uttan við avtalu, og tá verður talan um nýggja kautión.
Avgerðin hjá skattavaldinum varð kærd til kommunalu skattakærunevndina, men eingin avgerð kom haðani, og avgerðin varð síðani kærd til landsskattakærunevndina (nú Skatta- og avgjaldskærunevndina).
Í niðurstøðuni sigur Skatta- og avgjaldskærunevndini, at tá lánið frá Ídnaðargrunninum til skattgjaldaran ikki er viðmerkt í roknskapinum hjá partafelagnum og tí ikki er tikið við í konkursviðgerðina, er hetta allarhelst tekin um, at skyldan hjá partafelagnum ikki finst á nøkrum skjali. Hóast hetta var avtalað um, at partafelagið skuldi rinda avdráttirnar á láninum hjá skattgjaldaranum. Partafelagið steðgaði í 1994 at rinda til grunnin. Eingi prógv eru, sum vísa, at lánið / veðið er vegna vinnuvirkið, heldur eingir upplýsingar eru um, hvussu ein møguligur aftursóknarrættur hjá skattgjaldaranum móti partafelagnum fyri restskuldina av láninum varð tryggjaður, um talan var um lán til partafelagið. Av hesum ber ikki til at síggja, um talan er um lán ella gávu frá skattgjaldaranum til partafelagið.
Tá tað ikki er dokumenterað, at talan er um lán veittum vinnuvirki, og at vinnuvirkið hevði ein afturgjaldsskyldu yvirfyri skattgjaldaranum fyri restskuldina, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni viðvíkjandi láninum frá Íðnaðargrunninum.
Eingin heimild er í skattalógini um at lata óbrúktar frádráttir fara úr búnum yvir á arvingar, og tí kann hetta ikki gerast, hóast talan er um búgv sambært skiftilógini kap. 4, t.v.s. har arvingar taka við ogn og skuld. Av hesum grundum avgjørdi Skatta- og avgjaldskærunevndin at staðfesta avgerðina hjá Toll- og Skattstovuni um, at arvingarnir ikki yvirtaka møguligan óbrúktan kautiónsfrádrátt hjá búnum. 

Málslýsing:
Málið snýr seg um frádrátt vegna kautión og lán hjá S, og hvør skal hava ein møguligan frádrátt.

Í samband við uppgerð av búnum eftir S vóru lán í peningastovni uppá 300.000 kr. og í Ídnaðargrunninum uppá 128.472 kr., bæði við veð í sethúsunum hjá S og I, innfríað. Advokatur sendir í hesum sambandi fyrispurning til Toll- og Skattstovuna, Øki um frádrátt fyri at hava innfríað tvær kautiónir fyri vinnuvirkið, og at frádrátturin verður góðskrivaður búnum/arvingunum. Við skrivinum vóru latin avrit av:

1. Kassadredittsáttmála / kautión

2. Skaðaloysisbrævi

3. Pantibrævi

4. Uppgerð av saldo í FB

5. Skiftirættarattest

6. § 14 uppgerð yvir ogn og skuld

7. Búsuppgerð

8. Uppgerð av saldo í Ídnaðargrunninum 

Økið spyr Stýrið, hvussu tað skal fyrihalda sær. Upplýst verður, at S kautioneraði fyri lánið til partafelag einferð í 1980 unum. Hann doyr í 1996, og valdi einkjan I tá at sita í óskiftum búgv. Hon doyr í 1999, og í sambandi við uppgerð av teirra deyðsbúgvi innfríar búgvið lánini. Økið fær sum svar, at kautiónsskyldur eru persónligar skyldur, sum ikki kunnu førast yvir til annan uttan við avtalu, og tá verður talan um nýggja kautión. Viðmerkt verður, at hevur ongin, sum er skattskyldugur, goldið sambært kautiónsskylduna, kann eingin frádráttur veitast.

31.10.2000 sendir Økið skriv til advokatin. Í skrivinum verður sagt, at av innkomnum skjølum framgongur, at tað er S, sum var kautiónistur, men at hann tó ikki hevur rindað vegna hesa kautión, men bert veitt trygd í sethúsaogn síni, og at tað eru hesar veðsetingar, sum búgvið hevur innfríað. Út frá hesum kemur Toll- og Skattstovan til ta niðurstøðu, at frádráttur sambært § 33 stk. 2 í skattalógini ikki kann veitast í skattskyldugu inntøkuni hjá arvingunum og ei heldur í inntøkuni hjá I ella í felagsbúgvi teirra, tí eingin av teimum hevur goldið sambært kautiónsskyldu.

Advokaturin svarar 01.11.2000 og mótmælir avgerðini. Hann sigur, at tað ikki er rætt at siga, at S ikki hevur goldið vegna sína kautiónsskyldu, tá hann hevur givið veð í fastogn. Hann greiðir eisini frá, at talan er um eitt búgv, sum arvingarnir hava tikið til privat skifti, har teir viðurkenna arv og skuld, og tí tekur búgvið við øllum rættindum og skyldum hjá tí deyða sambært skiftilógini, og at hetta eisini eigur at vera galdandi fyri skattligu viðurskiftini. Hann sigur, at búgvið er eitt sjálvstøðugt skattasubjekt, sum hevur havt tap vegna kautión fyri vinnuvirki, og tí eigur búgvið rætt til frádrátt, sum arvingarnir hava rætt til at yvirtaka.

09.11.2000 svarar Toll- og Skattstovan. Nú verður sagt, at um komið var til, at treytirnar fyri frádrátti eftir § 33 stk. 2 vóru loknar, átti búgvið sjálvsagt frádráttin, men av tí at búgvið ikki hevur havt nakra skattskylduga inntøku, verður talan um ein óbrúktan frádrátt. Toll- og Skattstovan sigur, at hesin óbrúkti frádráttur kann ikki førast yvir á arvingarnar, tí eingin heimild er í skattalógini at flyta frádráttin til arvingarnar. Niðarstøðan hjá Toll- og Skattstovuni blívur tí hendan:

· at frádráttur ikki kann veitast í skattskyldugu inntøkuni hjá S, við tað at hann ikki hevur havt tap í samband við kautiónirnar 

· at frádráttur ikki kann veitast í skattskyldugu inntøkuni hjá I, tí hon ikki er kautiónsskyldug og somuleiðis heldur ikki hevur havt tap í samband við kautiónirnar 

· at frádráttur ikki kann verða veittur í skattskyldugu inntøkuni hjá arvingunum, tí hesir ikki hava goldið sambært kautiónsskyldu 

· at heimild ikki er fyri at yvirføra møguligan frádrátt hjá búnum til arvingarnar. 

Við skrivi dagf. 22.11.00 verður avgerðin hjá Toll- og Skattstovuni kærd til Kommunalu skattakærunevndina. 02.03.01 verður avgerðin kærd til Landsskattakærunevndina vísandi til, at 3 mánaðir eru farnir, siðani kæra varð latin inn til Kommunalu skattakærunevndina, og enn er eingin avgerð móttikin.

Kærarin ger galdandi:
Í kæruni verður greitt frá:

Í samband við uppgerð av búnum eftir S hevur búgvið innfríað tvær effektivar kautiónir fyri vinnuvirki uppá ávikavist 300.000 kr. og 128.472 kr. tilsamans 428.472 kr. S hevur ikki áður nýtt hendan frádrátt. Hann hevði veitt trygd fyri lánunum í sethúsaogn síni. Hesi lán eru nú útgoldin av búnum / arvingunum í samband við uppgerð av búnum. Her er sostatt talan um ónýttan skattligan frádrátt vegna effektivar kautiónir fyri vinnuvirki, sum eigur av verða góðskrivaður skattligu uppgerðini hjá tí deyða og harvið búnum / arvingunum.

Sjónarmiðini hjá Toll- og Skattstovuni um, at S ikki hevur verið fyri nøkrum tapi, eru bert partvís røtt alt eftir, um tapið verður knýtt til tann deyða ella ikki. Í veruleikanum er talan um eitt tap, longu tá skuldbindingin er framd, og tað er staðfest, at partafelagið ikki er ført fyri at afturrinda hesa skuld. Tapið verður síðani realiserað í samband við, at lánistovnarnir krevja pantið innfríað, tá húsið verður selt av búnum.

Tann deyði ella búgv hansara hava harvið lokið treytirnar fyri at fáa skattligan frádrátt fyri tapið. T&S hevur ført fram, at arvingarnir ikki hava skyldu at rinda vegna arvalatara. Hetta er ikki rætt, tí talan er um búgv, sum arvingarnir hava tikið til privat skifti, har ein viðurkennir arv og skuld. Búgvið tekur við øðrum orðum við øllum rættindum og skyldum hjá tí deyða sambært skiftilógini. Tá tikið verður við arvi og skuld, so kemur búgvið fult og heilt í stað hins deyða, bæði tá tað snýr seg um skattligar skyldur og rættindi jvf. skiftilógin kap. 4 harundir § 53.

Gjørt verður sostatt talandi, at tann deyði / búgvið / arvingarnir lúka treytirnar í § 33 stk. 2 í skattalógini um at hava havt eitt tap av kautión, tí kautiónin er goldin, og at tapið er endaligt.

Eftir at málið varð kært hevur, Toll- og Skattstovan góðkent at veita frádrátt uppá 233.220 kr. í skattauppgerðini hjá S fyri 1996, og at møguligur óbrúktur frádráttur kann førast yvir til konuna, meðan hon situr í óskiftum búgv.

Til hetta hevur kæruumboðið í skrivi frá 20.07.01 viðmerkt, at teir góðtaka hesa lækking, og at hon eisini verður framd í láninum uppá 128.472 kr. Men kæruumboðið sigur, at teir annars halda fast við, at ein restfrádráttur eigur at kunna flytast til arvingarnar. Viðvíkjandi láninum frá Íðnaðargrunninum verður hildið fast um, at hóast pantibrævið frá 1990 bert hevur ávísing til S, so er talan um lán til partafelagið, sum S hefti fyri og gav privat pant fyri. Viðmerkt verður eisini, at Ídnaðargrunnurin hevur ikki heimild at veita persónum privatlán til egið brúk.

Toll- og Skattstovan ger galdandi:
Toll- og Skattstovan, Stýrið er biðið um at geva álit í málinum. Stýrið hevur samsvarandi lógini um Toll- og skattafyrisiting innheintað frágreiðing frá Toll- og Skattstovuni, Økinum og Kommunalu skattakærunevndini. Frágreiðingar teirra framganga av skrivum dagfest ávikavist, 30.01.01, 23.04.01 og 07.05.01
Toll- og Skattstovan sigur, at upprunaliga var málið skilt soleiðis, at talan var um kautiónsskyldur hjá S, sum ongantíð vóru innfríaðar av honum sjálvum. Nú málið er lýst betur, vísir tað seg, at hetta er ikki rætt, tí nú er komið fram, at talan er um skuld til Føroya Banka, sum er íkomin orsaka av, at S í 1996 rindaði vegna katuiónsskyldur fyri kassakreditt hjá partafelagnum, og um annað lán, sum er veitt til S frá Ídnaðargrunninum, Men í hesum seinna føri er ikki talan um nakra kautiónsskyldu fyri skuld hjá vinnuvirki.

Toll- og Skattstovan fráboðar tí, at støða teirra í mun til lánið uppá 300.000 kr. er broytt. Sagt verður, at fyri at fáa frádrátt eftir § 33 stk. 2 skal borganin kunna skjalprógvast við borganarskjølum ella aðrari skjalprógvan, kravánarin skal hava gjørt kravið galdandi mótvegis borgsmanninum, kravið skal verða goldið, og tap skattgjaldarans skal verða staðfest.

S hevur kautionerað fyri kassakredittin hjá partafelagnum. Hetta sæst av kassakreditsáttmála frá 19.09.85. Sambært skuldarbrævi dagf. 6.03.96 tekur S lán á 300.000 kr. at rinda sambært kautiónsskyldu síni. Treytin um borgan er sostatt lokin. Ein onnur treyt er, at tapið skal vera staðfest. Fyri at talan kann vera um staðfest tap, skal aftursóknarkravið mótvegis høvuðsskuldaranum vera virðisleyst. S nýtti ikki sín aftursóknarrætt mótvegis partafelagnum. Men partafelagið er farið konkurs, og búgvið eftir partafelagið gav eina dividendu á 22,26%. Staðfesta tapið vegna kautiónsskyldu hjá S er tí 300.000 kr frádrigið 66.780 kr, og hevur S tí rætt til frádrátt uppá 233.220 kr. Hesin frádráttur kann nýtast tað árið, tapið er staðfest t.v.s. í 1996. Møguligt hall kann vera framført 5 tey næstu árini. Tá S doyr í 1996, kann hann tí bert gera nýtslu av frádráttinum hetta eina árið.

Kona S, I valdi at sita í óskiftum búgvi. Sambært § 13 stk. 3 í skattalógini kemur hjúnafelagin, sum situr í óskiftum búgvi, skattliga fult og heilt í stað hins deyða. Ingibjørg hevur tí rætt til at fáa yvirført óbrúkta frádráttin hjá tí deyða.

Men kautiónsfrádrátturin er ein persónligur frádráttur, sum bert tann, ið hevur tap vegna lán til vinnuvirki kann gera nýtslu av. Hesin persónligi rættur kann ikki verða fluttur soleiðis, at hann kann verða nýttur til frádrátt í inntøku hjá øðrum persónum. Bert við heimild í § 13 stk. 3 kann Ingibjørg gera nýstlu av hesum frádrátti. Eingin onnur heimild er at flyta ein frádráttarrætt til arvingar. At arvingar samb. skiftilógina taka við ogn og skuld merkir ikki, at arvingarnir kunnu taka yvir rættin til skattligan frádrátt, tí hesin er sambært skattalógini persónligur. Frádrátturin kann bert minka um ta skattaskuld, sum arvingarnir taka við.

Viðvíkjandi skuldini til Føroya Ídnaðargrunn sigur Toll-og Skattstovan, at sambært pantibrævi frá 8.02.90 er her talan um lán, sum S fær frá Føroya Ídnaðargrunni. Sambært skrivi frá Ídnaðargrunninum dagf. 31.10.96 verður veðsetingin givin í samband við, at lán frá Føroya Ídnaðargrunni til partafelagið vóru umløgd. S fær tá lán frá Ídnaðargrunninum og gevur veð í sethúsaogn síni. Her er talan um pant fyri egna skuld. Talan er sotatt um lán til S sjálvan og trygd fyr egið lán og ikki um trygd fyri lánið til partafelagið, og gevur rindan av láninum tí ikki rætt til frádrátt eftir § 33 nr. 2 í skattalógini.

Toll- og Skattstovan, Økið viðmerkir, at hóast lánið er íkomið av sambandi við partafelagið, so vísir roknskapurin hjá partafelagnum frá 1994 (og sum var seinast innlatni roknskapurin hjá felagnum), at lánið frá Ídnaðargrunninum ikki er skuld hjá felagnum. Eisini framgongur av búsuppgerðini eftir partafelagið, at Ídnaðargrunnurin ikki hevur fráboðað nakað krav í búnum. Av hesum fastheldur Toll- og Skattstovan, at talan er ikki um lán ella veð sambært vinnnuvirki men um egið lán, sum ikki gevur rætt til frádrátt eftir § 33 nr. 2 í skattalógini,

Viðmerkingar og avgerð frá Skatta- og avgjaldskærunevndini:
Málið varð í 2001 kært til Landsskattakærunevndina. Landsskattakærunevndin varð við lógarbroyting, sum fekk gildi frá 1. januar 2003, niðurløgd og virksemi hjá henni lagt í nýggju Skatta- og avgjaldskærunevndina.

Sum gongdin í málinum hevur tikið seg upp, skal Skatta- og avgjaldskærunevndin taka støðu til:

· Um lánið frá Ídnaðargrunninum er privat skuld ella lán (trygd) til vinnuvirki, og um búgvið hevur rætt til frádrátt fyri møguligt tap av láninum 

· Um ein møguligur kautiónsfrádráttur, sum búgvið ikki hevur brúkt, kann flytast yvir á skattskyldugu inntøkuna hjá arvingunum, t.v.s. kunnu arvingarnir arva frádrátt vegna kautión. 

Lánið frá Ídnaðargrunninum:
Sambært skrivinum frá Ídnaðargrunninum dagf. 31.10.96 er lítil ivi um, at lánið / pantið uppá 100.000 kr. hevur okkurt við partafelagið at gera. Tað kundi sæð út sum, at S í hesum føri hevur tikið lán og givið trygd fyri skuld hjá partafelagnum, uttan at nakað formligt er fingið uppá pláss millum hann og partafelagið, fyri at tryggja hansara regresrætt móti felagnum, um hann kom í ta støðu at skula rinda sambært pantibrævinum.
Tá lánið frá Ídnaðargrunninum til S ikki er viðmerkt í roknskapinum hjá partafelagnum og tí heldur ikki er tikið við í konkursviðgerðina, er hetta allarhelst tekin um tað sama, t.v.s at skyldan hjá partafelagnum ikki finst á nøkrum skjali.
Hóast nevndu umstøður so skilst, at avtalað var, at partafelagið skuldi rinda avdráttirnar á láninum hjá S. Sambært Ídnaðargrunninum steðgaði partafelagið í 1994 at rinda til grunnin. Gjaldsavtalan er ikki dokumenterað í málinum.

Sum málið fyriliggur, eru eingin prógv framløgd, sum vísa, at lánið / veðið er vegna vinnuvirkið, eins og eingir upplýsingar eru givnir um, hvussu ein møguligur aftursóknarrættur hjá S móti partafelagnum fyri restskuldina av láninum varð tryggjaður, um talan var um lán til partafelagið. Av hesum ber ikki til at síggja, um talan er um lán ella gávu frá S til partafelagið.

Tá tað ikki er dokumenterað, at talan er um lán veittum vinnuvirki, og at vinnuvirkið hevði ein afturgjaldsskyldu yvirfyri S fyri restskuldina, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni viðvíkjandi láninum frá Íðnaðargrunninum.

Flyting av kautiónsfrádrátti:
Fyritreytin fyri at fáa ein skattligan frádrátt er altíð, at skattalógin beinleiðis gevur heimild fyri einum frádrátti. Av § 33 nr. 2 framgongur, at persónur í skattskyldugu inntøkuni kann fáa frádrátt av tapi, hann hevur vegna kautión / lán / veð fyri vinnuvirki. Skal hesin frádráttur flytast til annan persón, krevst eisini lógarheimild. § 13 stk. 3 í skattalógini ásetir, at tann eftirsitandi hjúnafelagin kemur skattliga fult og heilt í stað hins deyða. Hendan áseting hevur verið tulkað sum heimild at fáa yvirflutt m.a. kautiónsfrádráttin hjá tí deyða til tann eftirsitandi. Hesa mannagongd hevur Toll- og Skattstovan eisini nýtt í mun til lánið frá peningastovninum, soleiðis at tann frádráttur, sum ikki kundi nýtast fult út í síðstu skattauppgerðini hjá S varð fluttur til konuna I.

Tá búgvið eftir S og I skal gerast upp, verður skattskyldan hjá teimum deyðu eisini gjørd upp. Skattskyldan hjá búnum hvílir á skattligu støðuna hjá tí seinast deyða, men verður so gjørd upp við búnum jbr. §§ 14 og 17 í skattalógini. Í hesum búgvi var eingin skattskyldug inntøka, og fær búgvið tí ikki nyttu av frádráttinum.

Men eingin heimild er í skattalógini at lata óbrúktar frádráttir fara úr búnum yvir á arvingarnar, og kann hetta tí ikki gerast, hóast talan er um búgv sambært skiftilógini kap. 4, t.v.s. har arvingar taka við ogn og skuld.

Av hesum grundum avgjørdi Skatta- og avgjaldskærunevndin at staðfesta avgerðina hjá Toll- og Skattstovuni um, at arvingarnir ikki yvirtaka møguligan óbrúktan kautiónsfrádrátt hjá búnum.
Avgerðin hjá Skatta- og avgjaldskærunevndini er endalig innan fyrisitingina. Samsvarandi § 25, stk. 5 í lógini um Toll- og skattafyrisiting kunnu avgerðir hjá Skatta- og avgjaldskærunevndini leggjast fyri Føroya Rætt, men skal hetta verða gjørt innan 3 mánaðar frá hesi fráboðan."

